
ISLOMIY BANKLAR 
TIZIMI VA ULARNING 

FAOLIYATINI O‘ZBEKISTONDA 
RIVOJLANTIRISH ISTIQBOLLARI

 

Dilovarxoʻjayeva Dilnozaxon Shavkatxoʻja qizi
O‘zbekiston Respublikasi Bank-moliya akademiyasi

“Davlat moliyasi va xalqaro moliya” mutaxassisligi magistranti
ORCID: 0009-0003-1886-8262

Annotatsiya: Mazkur maqolada O‘zbekistonda islomiy banklar tizimining shakllanishi, ularning 
iqtisodiyotdagi o‘rni va moliyaviy xizmatlari tahlil qilingan. Tadqiqotda islomiy moliyalashtirishning 
asosiy tamoyillari, foizsiz kreditlash, sheriklik asosida investitsiya yo‘nalishlari va garovsiz bitimlar 
amaliyoti yoritiladi. Mualliflar mamlakatdagi amaldagi banklar faoliyatini islomiy moliya tamoyillari 
bilan taqqoslab, ularning joriy etilishi istiqbollarini ko‘rsatib berishgan. Metodologiya sifatida 
normativ-huquqiy tahlil va amaliy bank faoliyati misollari qo‘llanilgan.

Kalit so‘zlar: islomiy banklar, islomiy moliyalashtirish, foizsiz kredit, mudoraba, musharaka, iqtisodiy 
barqarorlik.

Abstract: This article explores the development of the Islamic banking system in Uzbekistan, 
highlighting its role in the national economy and financial services. The study outlines the core 
principles of Islamic finance, including interest-free lending, profit-and-loss sharing models, and non-
collateral transactions. The paper compares conventional banking practices with Islamic finance 
standards and discusses the prospects for integrating Sharia-compliant models into the country's 
financial system. The research is based on legal-normative analysis and practical examples from 
local banking operations.

Keywords: Islamic banks, Islamic finance, interest-free loan, mudarabah, musharakah, economic 
stability.

Аннотация: В статье исследуется формирование системы исламских банков в Узбекистане, 
их роль в национальной экономике и предоставляемые финансовые услуги. Раскрываются 
основные принципы исламского финансирования: кредитование без процентов, модели 
разделения прибыли и убытков, сделки без залога. Представлено сравнение традиционной 
банковской деятельности с исламскими финансовыми стандартами, а также перспективы 
внедрения шариатского банкинга в национальную финансовую систему. Методологическая 
основа – нормативно-правовой анализ и практический обзор деятельности местных банков.

Ключевые слова: исламские банки, исламское финансирование, беспроцентный кредит, 
мудараба, мушарака, экономическая стабильность.

K I R I S H
Global moliya bozori jadal rivojlanayotgan bir davrda ushbu sohani muntazam ravishda isloh 

etish zarurati dolzarb masalaga aylanmoqda. Xususan, bugungi kunda iqtisodiy munosabatlarni 
diversifikatsiya qilish, moliyaviy barqarorlikni ta’minlash hamda yangi alternativ moliyalashtirish 
mexanizmlarini joriy etish ehtiyoji tobora ortib bormoqda. Shu nuqtai nazardan, O‘zbekistonda islomiy 
moliya tizimini shakllantirish va amaliyotga tatbiq etish jarayonlari dolzarb yo‘nalish sifatida namoyon 
bo‘lmoqda.

Islomiy banklar Islom huquqining moliyaviy prinsiplariga asoslangan bo‘lib, ular riba – ya’ni foiz 
olish va berishni qat’iy taqiqlaydi. Bu tizim islom moliyasi me’yorlariga muvofiq holda, moliyaviy 
faoliyatda halollik, adolat va o‘zaro manfaatdorlikni ta’minlashni ko‘zda tutadi. An’anaviy bank tizimidan 
farqli ravishda, islomiy banklar kreditlashda foiz stavkalariga emas, balki foyda va zararni o‘zaro 
bo‘lishishga asoslangan vositalardan foydalanadilar. Ular mijozlar bilan “murabaha” (savdo bitimi 
asosida moliyalashtirish), “ijara” (ijaraga berish) va “musharaka” (hamkorlik asosidagi investitsiya) 
kabi shartnomalar orqali ishlaydilar.

Bugungi kunda islomiy banklar faqat musulmon davlatlardagina emas, balki dunyoning ko‘plab 
mamlakatlarida ham muvaffaqiyatli faoliyat yuritmoqda. Ularning asosiy afzalliklaridan biri – moliyaviy 
vositalarning nafaqat iqtisodiy, balki ijtimoiy jihatdan ham foydali va barqaror bo‘lishini ta’minlashga 
intilishi, halol va ijtimoiy mas’uliyatli tadbirkorlikni rag‘batlantirishidir. Shu bois, O‘zbekistonda ushbu 
tizimni joriy etishning nazariy asoslarini o‘rganish va amaliyotdagi imkoniyatlarini aniqlash muhim 
ilmiy-amaliy ahamiyatga ega.

M A V Z U G A  O I D  A D A B I Y O T L A R  S H A R H I
O‘zbekistonda Islomiy taraqqiyot banki (ITB) vakolatxonasi rahbari Husan Hasanovning fikricha, 

mamlakatda islomiy moliya va bankchilikka bo‘lgan qiziqish ortib bormoqda. Biroq bu yo‘nalishning 
rivojlanishi uchun zarur bo‘lgan huquqiy asoslar va malakali kadrlar yetarli emas. Shuningdek, 
aholining islomiy moliyalashtirish bo‘yicha bilim va savodxonligini oshirish muhim ahamiyat kasb 
etadi [2].

Saudiya Arabistonidagi Madina Islom universitetining magistranti Mahmud Usmon islomiy 
banklar faoliyatini tartibga soluvchi yangi qonunlar zarurligini ta’kidlaydi. Uning fikricha, amaldagi 
qonun loyihasi mavjud bo‘lsa-da, unga bir qator o‘zgartishlar kiritish talab etiladi. Jumladan, litsenziya 
berish masalasida Markaziy bank tarkibida islomiy moliyaviy qoidalarga muvofiqlikni baholay oladigan 
yetarli darajadagi kadrlar va aniq me’yoriy asoslar mavjud emas. Bundan tashqari, mazkur tartib 
ayrim holatlarda islomiy moliya institutlarining mustaqilligiga ta’sir ko‘rsatishi mumkinligi aytiladi, bu 
esa kelgusida teng raqobat muhitini ta’minlashda qo‘shimcha mexanizmlarni ishlab chiqishni talab 
qiladi. [3].

O‘zbekiston Respublikasi Markaziy bankining Pul-kredit siyosati departamenti direktori Nodirbek 
Ochilov esa islomiy moliyani iqtisodiy muammolarga to‘laqonli yechim emas, balki mavjud moliyaviy 
tizim ichida alternativ vosita sifatida ko‘rish mumkinligini bildiradi [4].

T A D Q I Q O T  M E T O D O L O G I YA S I
Ushbu tadqiqotda islomiy banklar faoliyatining asosiy tamoyillari, ularning tashkiliy-huquqiy 

ko‘rinishlari hamda mavjud amaliy modellar o‘rganildi. Shuningdek, sohadagi yetakchi mutaxassislar, 
ilmiy izlanuvchilar va amaliyotchi ekspertlar tomonidan bildirilgan fikrlar, tahliliy xulosalar asosida 
ilmiy-nazariy yondashuv shakllantirildi. Metod sifatida taqqoslovchi tahlil, huquqiy-huquqshunoslik 
manbalari sharhi hamda kontent-analiz usullari qo‘llanildi.

T A H L I L  V A  N A T I J A L A R
Islomiy banklar tizimi – foizsiz moliya tamoyillariga asoslangan va ushbu qoidalariga mos tarzda 

faoliyat yuritadigan bank tizimidir. Ushbu tizimda moliyaviy operatsiyalar, jumladan, kreditlash 
yoki investitsiyalar foyda va zarar ulushi asosida amalga oshiriladi. Asosiy moliyaviy vositalarga 

“murabaha” (tovarni ustama bilan sotish), “musharaka” (hamkorlik asosida investitsiya), “ijara” 
(ijaraga berish) va boshqa shartnomaviy mexanizmlar kiradi.

O‘zbekistonda islomiy bank tizimining rivojlanish istiqbollari:
1. Yuqori talab mavjudligi. O‘zbekiston aholisining katta qismi musulmonlardan iborat bo‘lib, 

ular orasida foizsiz moliyaviy xizmatlarga ehtiyoj tobora ortmoqda. Bu talab islomiy bank xizmatlari 
rivojlanishiga ijobiy turtki bo‘lishi mumkin.

2. Huquqiy baza shakllanmoqda. So‘nggi yillarda hukumat tomonidan islomiy moliya tizimini 
joriy etishga qaratilgan qator chora-tadbirlar amalga oshirilmoqda. 2024-yilda “Islomiy moliya” 
konsepsiyasi ishlab chiqildi va bir nechta qonunchilik hujjatlariga tegishli o‘zgartirishlar kiritildi.

3. Xalqaro hamkorlik imkoniyatlari. O‘zbekiston xalqaro islomiy moliya institutlari, xususan, 
Islomiy taraqqiyot banki bilan hamkorlikni kengaytirmoqda. Bu tajriba almashinuvi, texnologiyalar 
transferi va to‘g‘ridan-to‘g‘ri investitsiyalar kirib kelishiga xizmat qilmoqda.

4. Barqaror moliyaviy model. Islomiy moliya spekulyativ operatsiyalarni cheklab, real iqtisodiyotga 
yo‘naltirilgan investitsiyalarni rag‘batlantiradi. Bu esa mamlakat iqtisodiy barqarorligiga xizmat qilishi 
mumkin.

5. Regulyatorlar va banklarning tayyorgarligi. Tijorat banklari, ayniqsa yirik moliyaviy institutlar, 
islomiy moliyaviy xizmatlarni joriy etish yo‘lida tahliliy va tashkiliy tadbirlarni boshlab yuborgan. 
Mazkur yo‘nalishda bir nechta pilot loyihalar amalga oshirilmoqda.

O‘zbekistonning iqtisodiy o‘sish sur’atlari islomiy banklar uchun qulay makroiqtisodiy muhit 
yaratadi. So‘nggi yillarda sanoat va xizmatlar sektori jadallik bilan rivojlanmoqda, bu esa moliyaviy 
xizmatlarga bo‘lgan ehtiyojni oshirmoqda. Islom banklari ayniqsa qishloq xo‘jaligi, sanoat, hamda 
kichik va o‘rta biznes sektorlarida sarmoyalarni jalb etish hamda kreditlashni faollashtirishi mumkin.

Islom banklarining samarali faoliyat yuritishi uchun iqtisodiy barqarorlik, past inflyatsiya darajasi 
va muvozanatli pul-kredit siyosati muhim ahamiyatga ega. O‘zbekiston Markaziy banki tomonidan olib 
borilayotgan pul-kredit siyosatining samaradorligi islomiy bank operatsiyalarining moslashuvchanligini 
ta’minlashi mumkin. So‘nggi yillarda inflyatsiyani pasaytirish va valyuta kursini barqarorlashtirishga 
qaratilgan davlat siyosati islomiy banklar faoliyatiga ijobiy ta’sir ko‘rsatmoqda.

Islom banklarining barqaror rivojlanishi uchun rivojlangan va diversifikatsiyalashgan moliyaviy 
bozor zarur. O‘zbekistonda moliya sektori rivojlanayotgan bo‘lishiga qaramay, hali to‘liq global 
standartlarga javob bermaydi. Biroq islomiy moliyaga oid normativ-huquqiy baza shakllanayotgani, 
islomiy moliya institutlari faoliyati uchun maxsus tartib va qoidalarning ishlab chiqilayotgani bu 
sohaning taraqqiyotiga zamin yaratmoqda.

O‘zbekiston Respublikasi Prezidentining 2023-yil 11-sentyabrdagi “O‘zbekiston – 2030” 
strategiyasi to‘g‘risida”gi PF-158-sonli1 Farmonida bank tizimidagi islohotlarni jadallashtirish, bank 
xizmatlari bozorini kengaytirish va raqobat muhitini rivojlantirish doirasida kamida uchta tijorat 
bankida islomiy moliya me’zonlari va tartiblarini joriy etish hamda islomiy moliyaning qonuniy 
asoslarini shakllantirish vazifalari belgilangan [5].

O‘zbekiston Respublikasi Markaziy bankining 2023-yildagi hisobotiga ko‘ra, Islom taraqqiyot 
banki bilan hamkorlikda mamlakat bank tizimida islomiy moliyalashtirish xizmatlarini joriy etish 
bo‘yicha faol ishlar olib borilmoqda.

Bugungi kunda O‘zbekistondagi 12 ta bank, jumladan, “Agrobank”, “O‘zsanoatqurilishbank”, 
“Mikrokreditbank”, “Ipak yo‘li” banki va boshqalar Islomiy korporatsiya kredit liniyalari orqali murobaha 
xizmatlarini ko‘rsatmoqda. “Trastbank” qoshidagi Trast Muamalat sho‘ba korxonasi esa islomiy lizing 
xizmatlarini taqdim etmoqda [6].

O‘zbekistonda islomiy banklashuv va moliyaviy xizmatlar tizimining keng joriy etilishi 
moliyalashtirish mexanizmlarining yanada rivojlanishiga, ayniqsa kichik va o‘rta biznesni qo‘llab-
quvvatlash, real sektorni faollashtirish va ijtimoiy adolatni mustahkamlashga xizmat qiladi. Bu 
bilan birga, muqobil moliyaviy mahsulotlarning paydo bo‘lishi aholining moliyaviy xizmatlarga kirish 
imkoniyatlarini kengaytiradi.

1	 O‘zbekiston Respublikasi Prezidentining 2023-yil 11-sentyabrdagi “O‘zbekiston – 2030” strategiyasi to‘g‘risida”gi PF-158-sonli 
Farmonida: https://lex.uz/docs/-6600413 

Islomiy banklar bilan an’anaviy banklar o‘rtasidagi asosiy farq – ularning asoslanadigan 
tamoyillaridadir. An’anaviy banklar insonlar tomonidan ishlab chiqilgan iqtisodiy qoidalar asosida 
faoliyat yuritsa, islomiy banklar islomiy qonunlariga muvofiq ishlaydi. Shu sababli, mahsulot 
va xizmatlar, shuningdek, operatsion faoliyatning barcha jihatlari islom moliyasi  talablari bilan 
belgilangan bo‘lib, bu jihat islomiy banklarni an’anaviylardan ajratib turadi.

Islom banklari foyda ko‘ruvchi tashkilotlar hisoblangan bo‘lsa-da, ular Islom moliyasi qoidalari 
bilan murosaga bormaydi. Bunday banklarda foiz asosida kreditlash mavjud emas; mablag‘lar 
tovar va xizmatlar asosida, tavakkal asosida sarmoya shaklida yo‘naltiriladi, foyda esa oldindan 
kafolatlanmaydi [7].

Islom banklari foiz (riba) asosida mukofot olish, investitsiya depozitlari bo‘yicha daromad 
kafolatlash, tamaki, alkogol, qurol-yarog‘, qimor o‘yinlari bilan bog‘liq faoliyatlarni moliyalashtirishni 
taqiqlaydi. Shu bilan birga, ular Islom moliya tamoyillari asosida harakat qilib, islom moliyasiga zid 
faoliyatlarni moliyalashtirishga yo‘l qo‘ymaydi. Mablag‘lar jismoniy va yuridik shaxslardan jalb qilinadi 
hamda real sektor subyektlariga investitsiya sifatida yo‘naltiriladi. Islom banklari an’anaviy G‘arb 
banklaridagi moliyaviy vositachilik funksiyalarini bajarsa-da, ular depozitlarga foiz to‘lamaydi [8].

Islomiy banklarda quyidagi asosiy moliyaviy vositalar qo‘llaniladi:
– musharaka,
– mudaraba,
– ijara,
– istisna,
– salam,
– murabaha.

X U L O S A  V A  T A K L I F L A R
O‘zbekistonda islomiy banklar tizimi hali rivojlanishning dastlabki bosqichida bo‘lsa-da, ushbu 

sohaning kengayishi va barqaror shakllanishi uchun salmoqli imkoniyatlar mavjud. Aholining diniy 
e’tiqodiga mos, foizsiz moliyaviy xizmatlarga bo‘lgan ehtiyoji, hukumat tomonidan sohani qo‘llab-
quvvatlashga qaratilgan siyosat, xalqaro moliyaviy institutlar bilan hamkorlik aloqalarining yo‘lga 
qo‘yilishi, shuningdek, barqaror moliyaviy modelga intilish islomiy banklar tizimini istiqbolli yo‘nalish 
sifatida namoyon qilmoqda. Biroq, tizimning to‘laqonli va samarali faoliyat yuritishi uchun huquqiy, 
institutsional hamda texnik infratuzilmaning mustahkamlanishi muhim ahamiyat kasb etadi. Shu 
nuqtai nazardan, birinchi navbatda, islomiy moliya institutlari faoliyatini tartibga soluvchi alohida 
qonunning qabul qilinishi, foizsiz moliyalashtirishga oid  talablarga mos reglamentlarning ishlab 
chiqilishi talab etiladi. Bunga parallel ravishda, islomiy bank ishi bo‘yicha malakali mutaxassislar 
tayyorlash maqsadida oliy o‘quv yurtlarida maxsus ta’lim yo‘nalishlarini tashkil etish, chet eldagi ilg‘or 
tajribaga ega ekspertlar bilan doimiy ilmiy-amaliy hamkorlikni yo‘lga qo‘yish zarur. Aholining moliyaviy 
savodxonligini oshirish ham alohida e’tiborni talab qiladi. Islomiy moliyaviy mahsulotlarning mazmuni 
va afzalliklarini keng jamoatchilikka tushuntirish, ommaviy axborot vositalari va ijtimoiy tarmoqlar 
orqali samarali targ‘ibot olib borish lozim. Shu bilan birga, tijorat banklarining ushbu yo‘nalishdagi 
faoliyatini rag‘batlantirish uchun soliq va regulyatoriy imtiyozlar taqdim etilishi, ayrim shahar yoki 
hududlarda to‘liq islomiy moliya xizmatlarini joriy qilish bo‘yicha pilot loyihalarni amalga oshirish 
amaliy jihatdan foydali bo‘ladi. Xalqaro tajribani chuqur o‘rganish va uni lokal sharoitga moslashtirish, 
xususan, Islomiy taraqqiyot banki, AAOIFI va IFSB kabi tashkilotlar bilan texnik va institutsional 
hamkorlikni kengaytirish O‘zbekistonda islomiy banklar tizimining jadal rivojlanishiga xizmat qiladi.

